
Dagur: 11. september 2007

Skrátal: 70-53101/4

Máltal: 071011 -/15
Uppskot

til

løgtingslóg um stuðul til høli og verkløg til ítrótt og mentan

  
§ 1. Hendan lóg hevur til endamáls at stuðla keypi, bygging, umbygging og innrætting av hølum og verkløgum til ítrótt og mentan.
Stk. 2. Landsstýrismaðurin raðfestir í kunngerð yvirskipað, til hvørji endamál stuðul verður latin. 
Stuðul

§ 2. Landsstýrismanninum verður heimilað at veita studning og / ella rentu- og avdráttarfrítt lán til høli og verkløg til ítrótt og mentan av teimum játtanum, ið eru til endamálini á fíggjarløgtingslógini.
Stk. 2. Í tíðarskeiðnum 2008-2010 verða í mesta lagi veittar íalt 15 mió. kr. í studningi og rentu- og avdráttarfríum lánum úr landskassanum, og í mesta lagi 10 milliónir kr. í einum ári. 
Stk. 3. Innan fyri hesar karmar verður landsstýrismanninum heimilað í 2008 og 2009 at geva tilsagnir um játtan í ávikavist 2009 og 2010. 
Stk. 4. Í 2008 er útgjald av studningi og láni bundið av játtanini á fíggjarløgtingslógini. 

§ 3. Landsstýrismaðurin kann seta nevnd at umsita játtanina á fíggjarløgtingslógini. 

Stk. 2. Verður nevnd sett, verður hon myndugleikin sambært hesi lógini.

Stk. 3. Nevndin verður sett við umboðum úr LISA, ÍSF og Mentamálaráðnum og skal hava breiða samfelagsliga, mentanarliga, ítróttarliga og byggilistarliga umboðan.
Stk. 4. Nevndin verður sett fyri 4 ár í senn. Landsstýrismaðurin tilnevnir formann og næstformann. 
Stk. 5. Landsstýrismaðurin skipar fyri fyrisiting nevndarinnar, og kann í kunngerð áseta neyvari reglur um virksemið hjá nevndini. Virksemið nevndarinnar er fevnt av lóg um fyrisitingarlóg.
Stk. 6. Við støði í yvirskipaðu raðfestingini hjá landsstýrismanninum, viðgerð nevndin umsóknir um stuðul við denti á nýskapan, funktionaliteti, byggilistarligari góðsku og staðseting.

Stk. 7. Nevndin almannakunnger, hvør hevur fingið játtað stuðul.
Studningur
§ 4. Studningur er fíggjarligt íkast til verkætlan, sum landið letur við teimum í §§ 5-7 nevndu treytum.

§ 5. Studningur kann verða veittur til keyp, nýbygging, umbygging ella innrætting av hølum ella verkløgnum til ítrótt og mentan.

Stk. 2. Studningur verður veittur feløgum, sjálvsognarstovnum og kommunum.

Stk. 3. Studningur verður ikki veittur einstaklingum ella vinnurekandi fyritøkum.

§ 6. Studningurin kann, íroknað lán sbrt. § 8, í mesta lagi vera 10 mió. kr.
Stk. 2. Játtan av studningi er treytað av, at restin av verkætlanini er fíggjað av øðrum og at viðkomandi fíggjarætlan fyriliggur.

§ 7. Tilsøgn um studning fellur burtur, um móttakari ikki longur lýkur settar treytir fyri tilsøgn. 
Stk. 2. Studningur skal rindast aftur, um móttakari ikki lýkur treytir fyri stuðulsmóttøku ella ikki megnar at fullføra ætlan innan ásetta tíð. 
Stk. 3. Myndugleikin kann, har umstøður tala fyri hesum, víkja frá hesi áseting. 

Lán
§ 8. Lán er rentu- og avdráttarfrítt lán, sum landið letur við teimum í §§ 9-13 nevndu treytum.

§ 9. Lán kann verða veitt til keyp, nýbygging, umbygging ella innrætting av hølum ella verkløgnum til ítrótt og mentan.
Stk. 2. Lán kann verða veitt feløgum og sjálvsognarstovnum.

Stk. 3. Lán kann verða veitt kommunu, treytað av at kommunan sjálv tekur ábyrgdina av verkætlanini.

Stk. 4. Lán verður ikki veitt einstaklingum og vinnurekandi fyritøkum.
§ 10. Lán kann, íroknað studningi sbrt. § 4, í mesta lagi vera 10 mió. kr.

Stk. 2. Játtan av láni er treytað av, at restin av verkætlanini er fíggjað av øðrum og at viðkomandi fíggjarætlan fyriliggur.

§ 11. Treytin, fyri at lán verður veitt, er, at: 

1) keyps- ella byggiætlanin er góðkend av myndugleikanum, áðrenn farið verður undir verkætlanina 
2) lánið verður tryggjað við veðrætti innan fyri 90% av metingarvirðinum og

3) viðtøkur eru fyri hølini ella verklagið, sum eru góðkendar av myndugleikanum, og sum einans kunnu broytast við samtykki hansara.

§ 12. Lánið fellur til gjaldingar, um ognin verður seld, ella ikki longur verður nýtt samsvarandi viðtøkunum fyri hølini ella verklagið.

Stk. 2. Hesar viðtøkur skulu tinglesast á ognini við servitutti. 

§ 13. Tilsøgn um lán fellur burtur, um móttakari ikki longur lýkur settar treytir fyri tilsøgn. 
Stk. 2. Lánið skal rindast aftur, um móttakari ikki lýkur treytir fyri stuðulsmóttøku ella ikki megnar at fullføra ætlan innan ásetta tíð. 
Stk. 3. Myndugleikin kann, har umstøður tala fyri hesum, víkja frá hesi áseting. 

Felags ásetingar

§ 14 Øll krøv eftir hesi lóg kunnu, saman við innkrevjingarkostnaði, verða innheintað við panting. 
Stk. 2. Toll- og Skattstova Føroya fremur pantingina eftir reglunum í skattalógini fyri innkrevjing av skattum.

§ 15. Landsstýrismaðurin kann í kunngerð áseta nærri reglur og treytir fyri nær og hvussu stuðul verður játtaður, herundir krav um fíggjarætlan, eftirlit, upplýsingarskyldu, roknskap og grannskoðan hjá stuðulsmóttakara og um møguliga afturrindan av stuðli. 

Skiftisreglur og gildiskoma
§ 16 Landsstýrismaðurin er bundin av teimum tilsagnum um stuðul, ið eru givnar áðrenn hendan lóg varð sett í gildi.

§ 17.  Umsókn um stuðul til bygging av ítróttaverklagi, ið er komin Mentamálaráðnum í hendi áðrenn henda lóg varð sett í gildi, kann verða viðgjørd eftir teimum fortreytum, ið vóru galdandi áðrenn henda lóg kom í gildi. 

Stk. 2. Umsókn um stuðul til bygging av ungdómshúsi, ið er komin Mentamálaráðnum í hendi áðrenn henda lóg varð sett í gildi, kann verða viðgjørd sbrt. løgtingslóg um studning til bygging av ungdómshúsum. 

Stk. 3. Umsøkjari kann krevja, at umsókn um stuðul til bygging av ungdómshúsi ella ítróttaanleggi, ið er komin Mentamálaráðnum í hendi áðrenn henda lóg varð sett í gildi, verður viðgjørd sbrt. hesi lóg.

§ 18. Henda løgtingslóg kemur í gildi 1. januar 2008 og fer úr gildi 31. desember 2010. 
Stk. 2. Samstundis fer úr gildi løgtingslóg nr. 50 frá 24. mai 1974 um studning til bygging av ungdómshúsum.

Kap 1. Almennar viðmerkingar
Løgtingið hevur í mong ár játtað stuðul til bygging av ítróttaranleggum og ungdóms- og bygdahúsum. Á henda hátt hevur landið átikið sær at vera við til at stuðla menningini av ítróttarligu og mentanarligu karmunum úti um landið og harvið ítróttarliga og mentanarliga virkseminum sum heild.

Stuðulin hevur verið játtaður á løgtingsfíggjarlógini til ítróttaranlegg og ungdóms- og bygdahús undir málsøkinum Mentan.

Góður játtanarsiður krevur, at landsstýrismaðurin, umframt tær stuðulskontur, ið eru á fíggjarlógini, eisini hevur lógarheimild at játta stuðul. Tvs. dupulta lógarheimild. Hetta var eisini ein av niðurstøðunum í tí aðalorðaskifti, sum Løgtingið hevði í november 2004 um ymsar stuðulsveitingar á mentanarøkinum. Afturat hesum kemur, at løgtingsgrannskoðanin hevur víst á vantandi lógarheimildir og tørvin at skipa økið við lóg.
Harafturat verður hildið, at tíðin er farin frá verandi lóggávu fyri stuðul til ungdómshús. Lógin er frá 1974, tá tørvur var á at skapa virksemi fyri tey ungu úti um landið. Virksemið millum tey ungu er nógv broytt seinnu árini, og harvið eisini krøvini til hús til ungdómin. Størru kommunurnar hava sett virkishús á stovn við starvsfólki at standa fyri virkseminum.

Virkishús og mentanarhús eru nútíðar ungdóms- og bygdahús og aðrastaðni verða felagshús bygd, ið hýsa bæði mentanar- og ítróttarligum virksemi. Verandi stuðulslóggáva stuðlar ikki undir slíkari felagsbygging.

Serliga á ítróttaøkinum er verandi stuðulsveiting við til at halda fast í nøkrum óhepnum mynstum. Tað eru tey peningaligu sterku feløgini við nógvum limum, ið fáa størstan ágóða av stuðlinum frá landinum. Smærri ítróttargreinarnar uttanfyri miðstaðarøkið hava truplari við at hava orku til at fara undir byggivekætlanir. 

Spurningurin er eisini, um tað er gagnligt fyri ítróttin í økjunum, at hvørt ítróttarfelag sær byggir ítróttaverkløg, heldur enn at kommunan stendur fyri bygging av ítróttaverkløgum og mentanarhúsum, sum lokal feløg síðani leiga seg inn í. Tað hevur í fleiri førum víst seg at vera trupult hjá ítróttar- og bygdafeløgum at fáa raksturin av verkløgum og húsum at bera seg, og ofta verður neyðugt at kommunan tekur um endan. Við lógini verður latið upp fyri, at landið kann vera við til at stuðla eini verkætlan, sum kommunan stendur fyri. Tann mest viðkomandi treytin í hesum sambandi er, at kommunan sjálv hevur evstu ábyrgdina av verkætlanini.

Lógin heimilar landsstýrismanninum at leggja stuðulsjáttanina til annan myndugleika at umsita og kann í kunngerð áseta nærri reglur fyri umsiting og virksemi hjá nevndini. 

Harumframt kann landsstýrismaðurin áseta neyvari treytir og reglur fyri, nær og hvussu stuðul verður játtaður, herundir krav um fíggjarætlan, eftirlit, upplýsingarskyldu, roknskap og grannskoðan hjá stuðulsmóttakara og um møguliga afturrindan av stuðli. 

Við hesi lóg fær landsstýrismaðurin neyðugu innihaldsligu heimildirnar til at játta stuðul til høli og verkløg til bæði ítrótt og mentan.
Við at leggja myndugleikan til eina nevnd at umsita, sum hevur breiða samfelagsliga, mentanarliga, ítróttarliga og byggilistarliga umboðan, verður fakliga støði á avgerðurnum hægri og umsóknirnar verða viðgjørdar í “armslongd” frá landsstýrismanninum. 
Gongdin í málinum
Í oktober 2006 varð uppskot til løgtingslóg um stuðul til ítróttaverkløg fyri á landsstýrisfundi. Við uppskotinum skuldi landsstýrismaðurin fáa neyðugu innihaldsligu heimildirnar til at játta stuðul til ítróttaverkløg undir málsøkinum Mentan.
Av ymsum orsøkum varð uppskotið ikki lagt fyri Løgtingið. M.a. mælti Fíggjarmálaráðið í viðmerkingum til uppskotið til, at gera nýtt uppskot til lóg um ítróttaverkløg, ið samstundis var ein rammulóg, ið játtar pening í trý ár í senn til økið. 

Hvussu verður gjørt í grannalondum okkara?

Í øðrum londum, eitt nú á Isle of Man, á Guernsey og í Hetlandi eru ítróttadeplar gjørdir í sambandi við vertsskap fyri Oyggjaleikirnar. Aftaná leikirnar eru hesir deplar karmar um framhaldandi menning í ítróttavirkseminum. Harvið verður eisini møguleiki hjá smærru ítróttagreinunum at vera við í menningini.

Bæði í Íslandi og í Danmark er býtið millum kommunur og land soleiðis, at kommununar fíggja stuðulin til ítróttafeløg í kommununum, meðan landið stuðlar ítróttadeplum, ið fevna um alt landið. Harafturat eru serligar menningarskipanir, ið landið letur stuðul til.

Í íslendsku ítróttalógini frá 1998 stendur í §7 at bygging av ítróttaanleggum til skúlar og til almenna nýtslu er kommunal ábyrgd um ikki annað er álagt í lóg. Kommunur stuðla bygging hjá ítróttafeløgum.

Tó verður stuðul latin frá landinum í serligum førum tá talan er um at menna ávís øki. Heimilað verður undirvísingarmálaráðharranum at innganga sum partur í avtalum um at byggja ítróttardeplar í samstarvi við kommunur og ítróttafeløg, treytað av, at virksemið er galdandi fyri alt landið.

Í Danmark var Lokale- og Anlægsfonden settur á stovn í 1993. Grunnurin er fíggjaður av ”tipsmidlunum” hjá danska Mentamálaráðnum. Grunnurin stuðlar bygging av anleggum til ítrótt, ungdóm, leikhús, søvn, framsýningar, tónleik, film, dans, útilív v.m.. Stuðulin var í 2000 umleið 64 mió. kr. Føroyar hava søkt um limaskap í LOA-grunninum, og væntandi verður avtala undirskrivað í heyst, so føroyskar verkætlanir frá 1. januar 2008 kunnu søkja um stuðul úr LOA-grunninum. Landið ber kostnaðin av limaskapinum, uml. kr. 520.000 árliga.
Samanumtøka
Lógin er ein heimildarlóg og gevur sostatt landsstýrismanninum innihaldsligu heimildirnar at játta stuðul av stuðulskontunum, ið eru til ítróttaranlegg og bygda- og ungdómshús undir málsøkinum Mentan á løgtingsfíggjarlógini. Viðv. stuðlinum til ítróttaanlegg er talan um at lógarfesta fyrisitingarliga skipan, ið hevur verið galdandi í mong ár. 
Harafturat er lógin ein rammulóg, so at tilsagnir um játtanir samsvara játtanunum á fíggjarlógini.

Landsstýrismaðurin kann í kunngerð áseta nærri treytir fyri stuðli.

Ummæli
Uppskotið er  sent til ummælis hjá Ítróttasambandi Føroya (ÍSF), LISA, Kommunusamskipan Føroya, Føroya Kommunufelagi, Kommunudeildini í Innlendismálaráðnum, Føroya Gjaldstovu og Fíggjarmálaráðnum. 
Kap. 2. Avleiðingar av uppskotinum
Fíggjarligar/búskaparligar avleiðingar

Játtanin til ítróttaanlegg hevur seinastu árini verið kr.1.876.000 árliga. Játtanin er tengd at teimum tilsagnum, ið eru givnar um stuðul. Í 2007 fer meginparturin av játtanini til ávegis útgjald til Klaksvíkar Badmintonfelag, sum hevur fingið tilsøgn um 5,4 mió. kr. í stuðli til badmintonhøll.

Játtanin til bygda- og ungdómshús hevur verið kr. 200.000, men hækkaði í 2007 upp til kr. 650.000 tí tilsøgn er givin um stuðul á fíggjarlógini til bygdahús í Árnafirði á íalt kr. 2.216.261. Tí verður neyðugt eisini komandi árini at hækka játtanina til ungdóms- og bygdahús. Í lógini eru skiftisreglur, ið áseta, at landsstýrið er bundið av teimum tilsagnum um stuðul, ið longu eru givnar.

Høli og verkløg til ítrótt og mentan kosta nógv, og Mentamálaráðið viðgerð í løtuni fleiri umsóknir um stuðul. Tað er greitt at verandi árliga játtan ikki nøktar tørvin á økinum. Verandi skipan gevur heldur ikki møguleika fyri at raðfesta umsóknirnar, eins og nýggja lógin gevur møguleika fyri.

Tørvurin á hølum og verkløgum til ítrótt og mentan er stórur og í lógini verða settar 15 mió. kr. av íalt í stuðli fyri árini 2008 – 2010.
Umsitingarligar avleiðingar
Lógin formaliserar fyrisitingarligar mannagongdir og gevur landsstýrismanninum neyðugu heimildirnar at játta stuðul til høli og verkløg til ítrótt og mentan.

Lógin heimilar landsstýrismanninum í kunngerð at seta neyvari reglur fyri umsiting og treytir fyri stuðli. Lógin heimilar eisini landsstýrismanninum at legga stuðulin til aðrar myndugleikar at umsita.

Fíggjarligar avleiðingar fyri vinnuna
Uppskotið hevur ikki fíggjarligar avleiðingar fyri vinnuna.

Avleiðingar fyri umhvørvið

Uppskotið hevur ikki avleiðingar fyri umhvørvið.

Fíggjarligar, umsitingarligar ella umhvørvisligar avleiðingar fyri serstøk øki í landinum

Uppskotið hevur ikki fíggjarligar, umsitingarligar ella umhvørvisligar avleiðingar fyri serstøk øki í landinum.

Avleiðingar í mun til altjóða avtalur

Uppskotið hevur ikki avleiðingar í mun til altjóða avtalur.

Sosialar avleiðingar
Uppskotið hevur ikki sosialar avleiðingar.

	  

 
	Fyri landið/lands-
myndugleikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/ 
felagsskapir
	Fyri vinnuna

	Fíggjarligar/ búskaparligar avleiðingar
	Ja
	Ja
	Ja
	Ja
	Nei

	Umsitingarligar avleiðingar
	Ja
	Ja
	Nei
	Nei
	Nei

	Umhvørvisligar avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar 
	 
	 
	 
 
	Nei
	  

 


Kap. 3. Serligar viðmerkingar
Til § 1.
Endamálið við lógini er at veita stuðul til keyp, bygging, umbygging og innrætting av hølum og verkløgum til ítrótt og mentan., men ikki til umvælingar og viðlíkahald av nevndu hølum og verkløgum.

Stk. 2. Í raðfestingini skal landstýrismaðurin taka ítróttalig, mentanarlig og landafrøðilig atlit. Landsstýrismaðurin kann raðfesta øki, høli til ávísar ítróttagreinar ella ávís mentanlig endmál. Landsstýrismaðurin kann eisini raðfesta ávísar brúkarar, eitt nú rørslu- ella menningartarnað ella børn og ung.

Lógin er tíðaravmarkað og raðfestir hvørji høli og verkløg landstýrismaðurin í tíðarskeiðnum ynskir at stuðla. 

Stuðul
Til § 2. 
Ásetingin gevur landsstýrismanninum lógarheimild til at játta stuðul til høli og verkløg til ítrótt og mentan av teimum játtanum, ið eru til endamálið á løgtingsfíggjarlógini. 
Setur landsstýrismaðurin nevnd at umsita stuðulin, verður ítøkiliga avgerðin um hvør fær stuðul tikin av nevndini í staðin fyri av landsstýrismanninum, t.v.s. at princippið um “armslongd” verður galdandi. Tað er tó landsstýrismaðurin, ið yvirskipað raðfestir, hvat stuðul kann verða latin til.

Lógin er ein rammulóg í mun til játtanirnar, og er í gildi í tíðarskeiðnum 1. januar 2008 til 31.desember 2010. 

Stuðulin fevnir um studning og / ella rentu- og avdráttarfrítt stuðulslán. Lógin setur mark fyri, hvussu nógvur peningur kann játtast eftir hesi lóg. Henda áseting staðfestir sostatt tær upphæddir, ið í mesta lagi kunnu nýtast til endamálini. Av tí at lógin er tíðaravmarkað, verða bæði skipan og upphæddir endurskoðar í sambandi við at støða verður tikin til nýggja lóg í seinasta lagi 2010. 

Hildið verður, at tað skilabest, at stórar verkætlanir, so sum landsítróttadeplar, verða hildnar uttanfyri hesa lóg og at  tingið samtykkir at veita stuðul til stórar verkætlanir við serstakari verklagslóg. 
Til § 3

Av fyriliti fyri “armslongd” frá landsstýrismanninum, verður givið landsstýrismanninum heimild at leggja játtanina og stuðulsskipanina til annan myndugleika at umsita. Ætlanin er ikki at seta á stovn nýggja og dýra umsiting, men heldur at seta nevnd, nær tengda at einum av verandi stuðulsmyndugleikum, t.d. Mentanargrunninum. Verður nevnd ikki sett, verður tað umsitingin í Mentamálaráðnum, ið umsitur stuðulin. 

Men verður nevnd sett, skal hon hava breiða viðkomandi umboðan. Nevndin verður sett tíðaravmarkað og virksemi verður ásett í kunngerð. Nevndin skal viðgera umsóknir fyri landsstýrismannin og skal tí í virkseminum leggja dent á yvirskipaðu raðfestingarnar, ið fylgja við lógini og annars nýta allar vanligar lógarásettar fyrisitingarreglur. 

Nevndin skal við síni breiðu samfelagsligu, mentanarligu, ítrottarligu og byggilistarligu umboðan tryggja, at tey høli og verkløg, ið fáa stuðul eru funktionel og nýskapandi og at byggilistarliga góðskan er á høgum støði. Eisini skal nevndin taka hædd fyri, at staðsetingin er skynsom, soleiðis at stuðul ikki verður veittur til sama endamál í øki, har stuðul longu er veittur til líknandi verkætlan.
Nevndin almannakunnger hvør hevur fingið játtað stuðul.
Studningur

Til § 4 
Studningur verður her allýst sum fíggjarligt íkast til verkætlan. T.v.s. at fortreytin er at størsti parturin av verkætlanini verður fingin til vega aðrastaðni.

Til § 5

Her verður staðfest, hvat studningur kann veitast til, og hvørjum studningur kann verða veittur.

Studningur kann verða veittur til øll høli og verkløg til ítrótt og mentan, har frítíðarvirksemi fer fram. Studningur verður ikki veittur bygdasøvnum, listasøvnum og líknandi. 

Studningur kann verða veittur feløgum og sjálvognarstovnum, ið hava almengagnlig endamál. Studningur kann eisini verða veittur kommunum. Studningur verður ikki veittur einstakligum. Studningur verður heldur ikki veittur vinnurekandi fyritøkum, tí hesar reka virksemi við vinningi fyri eyga. 

Til § 6
Henda grein setur mark fyri, hvussu stór upphædd kann verða veitt einstakari verkætlan í studningi og stuðulsláni.

Verkætlanir, ið fáa stuðul eftir hesi lóg, skulu vísa á fíggjarætlan, við íløgu- og rakstrarætlan fyri verkætlanina sum heild.
Til § 7
Tilsøgn fellur burtur, um móttakari ikki longur lýkur settar treytir fyri tilsøgn. Roknast má við, at nógvar umsóknir vera, og tí verður ikki mett rímiligt at hava tilsøgn bíðandi í longri tíðarskeið. Ein givin tilsøgn bindir part av avmarkaðu upphæddini á løgtingsfíggjarlógini og eigur at kunna verða flutt til verkælan, ið lýkur settar treytir. 

Stuðulsupphædd verður goldin út í sambandi við at peningur skal nýtast. Verður verkætlanin ikki liðug innan ásetta tíð, og verða treytir fyri stuðulsmóttøku tí ikki loknar, skal útgoldin studningurin í útgangsstøðinum rindast aftur. Til ber tó at víkja frá hesi áseting, har umstøðurnar tala fyri tí. Talan skal verða um eina meting í mun til útlitini fyri at verkætlanin kann verða fullførd. Er talan um viðurskifti, sum eru íkomin, og sum umsøkjarin ikki sjálvur hevur ávirkan á, kann tað vera rímiligt at víkja frá tíðarásetingini. 

Er nevnd sett at umsita stuðulin, metir nevndin um atlitini og tekur avgerð í máli um at víkja frá ásetingini.
Lán
Til § 8 
Lánið er rentu- og avdráttarfrítt.
Til § 9
Rentu- og avdráttarfrí lán kann verða latið bæði feløgum, sjálvsognarstovnum og kommunum.

Lán kann verða veitt til øll høli og verkløg til ítrótt og mentan, har frítíðarvirksemi fer fram. Lán verður ikki veitt bygdasøvnum, listasøvnum og líknandi. 

Er ein kommuna móttakari, skal myndugleikin treyta sær, at kommuna tekur fulla ábyrgd av verkætlanini, bæði byggingini og fíggjarviðurskiftunum.

Lán verður ikki veitt einstakligum. Lán verður heldur ikki veitt vinnurekandi fyritøkum, tí hesar reka virksemi við vinningi fyri eyga.

Til § 10
Einstøk verkætlan kann í mesta lagi fáa 10 mió. kr. í láni og studningi tilsamans. Trygd skal verða fingin fyri, at restin av verkætlanini er fíggjað av øðrum og at raksturin kann bera seg.
Til § 11
Keypi- ella byggiætlan skal góðkennast áðrenn farið verður undir verkætlanina eins og viðtøkur skulu vera fyri hølini ella verklagið, sum skulu vera góðkendar av landsstýrismanninum og bert kunnu broytast við hansara samtykki. Verður lán veitt, verður tað tryggjað við veðrætti innan fyri 90% av metingarvirðinum.

Orsøkin til krav um viðtøkur er serliga at tryggja tað endamál, sum lánið verður latið til, og tryggja, at hølini ikki verða seld uttan at lániuppæddin verður aftur goldin. Somuleiðis kann verða viðkomandi at kunna staðfesta til eina og hvørja tíð, um hølini verða nýtt samsvarandi endamálinum.
Til § 12
Verður lán veitt eini verkætlan, skal servituttur tinglesast, ið tryggjar at lán fellur til gjaldingar um ongin verður seld ella ikki verður nýtt samsvarandi viðtøkunum.

Til § 13
Tilsøgn fellur burtur, um móttakari ikki longur lýkur settar treytir fyri tilsøgn. Roknast má við, at nógvar umsóknir vera, og tí verður ikki mett rímiligt at hava tilsøgn bíðandi í longri tíðarskeið. Ein givin tilsøgn bindur part av avmarkaðu upphæddini á løgtingsfíggjarlógini og eigur at kunna verða flutt til verkælan, ið lýkur settar treytir. 

Stuðulsupphædd verður goldin út í sambandi við at peningur skal nýtast. Verður verkætlanin ikki liðug innan ásetta tíð, og verða treytir fyri stuðulsmóttøku tí ikki loknar, skal útgoldin studningurin í útgangsstøðinum rindast aftur. Til ber tó at víkja frá hesi áseting, har umstøðurnar tala fyri tí. Talan skal verða um eina meting í mun til útlitini fyri at verkætlanin kann verða fullførd. Er talan um viðurskifti, sum eru íkomin, og sum umsøkjarin ikki sjálvur hevur ávirkan á, kann tað vera rímiligt at víkja frá tíðarásetingini. 

Er nevnd sett at umsita stuðulin, metir nevndin um atlitini og tekur avgerð í máli um at víkja frá ásetingini.
Felags ásetingar

Til § 15 
Ásetingar um panting
Til § 16
Kunngerðarheimild, har landsstýrismaðurin kann áseta neyvari reglur og treytir fyri, nær og hvussu stuðul verður játtaður. Reglurnar eru treytir um, nær stuðul kann latast og hvørji krøv verða sett stuðulsmótakara í sambandi við at stuðul verður latin og hvussu málið skal fylgjast upp yvirfyri myndugleikanum eftir at verkætlanin er liðug.

Skiftisreglur og gildiskoma
Til § 17
Tær tilsagnir, ið eru givnar áðrenn henda lóg varð sett í gildi, verða avgreiddar samsvarandi teimum fortreytum, ið fylgja við tilsøgnini. At landsstýrismaðurin er bundin merkir, at landsstýrismaðurin skal síggja til, at peningur verður settur av á løgtingsfíggjarlógini soleiðis sum lovað í tilsøgnini. Tilsagnir um stuðul verða givnar treytað av at peningur verður settur av á fíggjarlógini, tí er bindingin í mun til leiklutin hjá landsstýrismanninum.

Til § 18
Av tí at umsóknir um stuðul til verkløg, ið verða fevnd av lógini, eru í Mentamálaráðnum, er neyðugt við skiftisáseting. 

Umsókn um stuðul, sum er latin inn til Mentamálaráðið kann verða viðgjørd sbrt. teimum reglum og fortreytum, sum vóru galdandi tá ið umsóknin var latin inn.

Skotið verður tó upp, at umsøkjarin skal kunna biðja um at fáa innsenda umsókn viðgjørda sbrt. hesi nýggju lógini. Ætlanin er, at Mentamálaráðið letur viðgerðina og játtanirnar til eina nevnd at umsita, og tí verður tað í samskiftinum millum umsøkjara og Mentamálaráðið at støða verður tikin til, hvussu umsóknin skal viðgerast. Tað eru nógvir fyrimunir við nýggju reglunum, m.a. møguleikin fyri láni. Tí er umráðandi, at umsøkjarin fær bestu ráðgeving áðrenn støða verður tikin. Verður avgjørt, at umsóknin skal viðgerast sbrt. hesi lógini, sendir Mentamálaráðið nevndini umsóknina saman við tí tilfari, sum fyriliggur í sambandi við viðgerðina.

Stk. 2. Umsókn um stuðul til bygging av ungdómshúsi, sum er latin Mentamálaráðnum, er umsókn um stuðul sbrt. løgtingslóg um bygging av ungdómshúsi, og kann tí viðgerast samsvarandi teirri lógini hóast hon verður sett úr gildi við hesi lógini. Lógin var í gildi tá ið umsóknin var latin myndugleikanum og eigur tí at kunna viðgerast út frá teimum fortreytunum. Hinvegin, sum nevnt omanfyri, so eru nógvir fyrimunir við nýggju reglunum og tað kann tí vísa seg at vera ein fyrimunur, at umsókn um stuðul til ungdómshús verður viðgjørd sbrt. nýggju reglunum. Umsøkjarin kann tí sbrt. stk. 3 krevja at umsóknin skal verða viðgjørd sbrt. nýggju reglunum.
Til § 19 

Vanlig áseting um gildiskomu. Lógin um studning til bygging av ungdómshúsum frá 1974 fer samstundis úr gildi.
Mentamálaráðið, tann xx. september 2007

Jógvan á Lakjuni
landsstýrismaður

/ Petur Petersen

